
Uppskot

Ársroknskapur A

Endamál

1. Lærugreinin hevur sum framhald av Virkisbúskapi á B-stigi  til endamáls, at næmingurin 

1. fær eina djúpari fatan av ástøði og praksis innan ársroknskap og onnur øki í virkisbúskapi,

2. gerst førur fyri at samskifta munnliga og skrivliga á fakliga høgum stigi, og

3. dugir at arbeiða sjálvstøðugt og tvørfakliga við samansettum spurningum og uppgávum.

Undirvísingin

2.1. Í undirvísingini
1. er heildarfatan ein gjøgnumgangandi tráður

2. er teldan eitt natúrligt amboð

3. verður havt fyri eyga, at Ársroknskapur A er framhald av Virkisbúskapi B

4. verður føroyskt mál brúkt um roknskaparlig og búskaparlig hugtøk. Í samstarvi við lærugreinirnar danskt og enskt kunnu hugtøkini eisini verða lýst á hesum málum

5. verða viðkomandi framløguhættir nýttir

6. kunnu kontoskipanirnar, ið liggja sum skjal til hesa lærugreinakunngerð, verða nýttar sum standard í undirvísingini, men kontoskipanin verður lagað eftir tí virki, sum arbeitt verður við.

2.2 Skrivligi tátturin í lærugreinini fer fram lutvíst heima og lutvíst í flokkinum. Skrivliga arbeiðið fevnir um einar 12 uppgávur, her í millum tvørfakligar uppgávur, sum í vavi svara til  próvtøku​uppgávur, og sum lærarin rættar og ger viðmerkingar til. Skrivliga arbeiðið eigur at vera eitt natúrligt framhald av dagliga arbeiðinum við evnunum, ið nevnd eru undir pkt. 3.1 – 3.6, og skal hjálpa næmingunum at fáa eina djúpari fatan av høvuðsspurningunum í lærugreinini.
Innihald
3.1.
Íløgur og fígging
· Íløguútrokningar verða gjørdar út frá givnum fortreytum. Hugtøkini núvirði, krav um árligt íkast, innanavkast og afturgjaldingartíð verða brúkt. Viðurskifti, sum roknirentan verður ásett eftir, verða umrødd. Íløgur verða kannaðar viðvíkjandi óvissu og viðkvæmi. Arbeitt verður við samanbering av íløgum. Einfaldar útrokningar verða gjørdar um útskifting.

· Sum framhald av íløgurokningini verður arbeitt við stýring av arbeiðspeninginum. Arbeitt verður við goymslustýring, skuldarastýring, tøkum peningi, rakstrarligari fígging og stuttfreistaðum lánum; og effektiv renta verður roknað.

· Samanseting av fíggingini verður kannað og er eisini partur av roknskapargreiningini.

· Arbeitt verður við langfreistaðari skuld við ymiskum sløgum av afturgjaldingum, og effektiva rentan verður roknað. Fígging við eginpeningi verður lýst sum sjálvfígging og sum inngjalding. Sjálvfígging verður roknað út frá roknskapinum. Innanvirði á partabrøvum verður roknað.

3.2.
Tíðarbýti og virðismetingar
· Arbeitt verður ástøðiliga og verkliga við roknskaparligum grundreglum. Í sambandi við tíðarbýti verður veitingarkriteriið nýtt, og kunnað verður um onnur kriteriir.

· Spurningar kunnu verða svaraðir við ávísing til lógir um roknskap, vegleiðingar og standardar.

· Immateriellu støðisognirnar (1) menningarkostnaður  (2) patent, merkir o.t. og (3) goodwill verða virðismettar, og støða verður tikin til avskriving og niðurskriving.

· Materiellu støðisognirnar (1) Grundøki og bygningar, (2) Tekniskur útbúnaður og maskinur (fram​leiðslutól) og (3) Annar útbúnaður og maskinur (ikki framleiðslutól) verða virðismettar, og støða verður tikin til avskriving, niðurskriving og uppskriving.

· Fíggjarligar støðisognir verða virðismettar. Arbeitt verður við innanvirðisháttinum, tá ið talan er um partabrøv og dótturvirki. Støða verður tikin til niðurskriving og uppskriving.

· Notur verða gjørdar til allar støðisognir (sí roknskaparframløgu niðanfyri).

· Í goymslumetingum verður arbeitt við útveganarvirði, kostvirði og nettorealiseringsvirði. Kunnað verður um endurútveganarvirði.

· Meting um skuldarar kann verða gjørd sum heildarmeting ella sum gjøgnumgongd av øllum skuldaru​num, og avsett verður ímóti missi av skuldarum. Støða verður tikin til skuldarar í fremmandum gjaldoyra.

· Virðisbrøv og partabrøv, sum standa undir ogn í umferð, verða virðismett.

· Eginpeningspostarnir verða gjøgnumgingnir.

· Prinsipielli munurin millum avseting og skuld verður gjøgnumgingin.

· Avseting til útsettan skatt ella skattaáogn. Skattlig avskriving av rakstrargøgnum, sum einans verða nýtt vinnuliga, verður gjørd upp. Partafelagsskattur verður roknaður í einføldum dømum, har ið upplýst verður um møguligar útreiðslur, sum ikki kunnu dragast frá. Sambandið millum ársins skatt og skatt at gjalda verður gjørt upp og stemma av við broyting í útsettum skatti.

· Avseting til garantiskyldur, pensiónir og annað verður umrøtt.

· Munurin millum stuttfreistaða og langfreistaða skuld. Mett verður um skuld í fremmandum gjald​oyra.

3.3.
Roknskaparframløga
· Roknskaparframløga í handilsvirkjum, framleiðsluvirkjum og tænastuvirkjum.

· Viðkomandi notur til roknskaparpostar verða gjørdar, og notur uttan ávísing til rakstur ella fíggjar​støðu. Eisini skal verða gjørt av, hvat skal standa í partinum um nýttar roknskaparreglur.

· Innihaldið í ársfrágreiðingini/leiðslufrágreiðinini verður umrøtt.

· Onnur sløg av roknskaparframløgu verða umrødd, til dømis samfelagsbúskaparligur roknskapur, umhvørvisroknskapur, etiskur roknskapur, vitanarroknskapur og annað.

· Hugt verður at veruligum roknskapum hjá føroyskum og útlendskum partafeløgum.

· Kunnað verður um meginreglur í sambandi við grannskoðan av roknskapi.

3.4.
Fíggjarætling
· Heildarætlan: Rakstrarætlan, gjaldførisætlan (pengastreymsætlan) eftir virðisbroytingarháttinum og ætlað fíggjarstøða verða gjørdar. Roknað verður við umferðum. Í partafeløgum verður roknað við partafelagsskatti, útsettum skatti og vinningsbýti.

· Gjaldførisstýring: Stutttíðar gjaldførisstýring verður gjørd eftir inn- og útgjaldsháttinum. Mett verður um, hvussu egnaður inn- og útgjaldshátturin er, tá ið gjaldsstreymurin er javnur, tá ið hann broytist við árstíðunum, og tá ið gjaldførið er kritiskt. Gjaldførisstýringin skal eisini verða fatað sum ein háttur at lýsa peningaligt yvirskot í framtíðini ella vantandi gjaldføri, sum kunnu verða grundarlag undir avgerðum um íløgur ella fígging.

3.5.
Roknskapargreining og kredittvirði
· Rakstrarliga rentingarførið verður kannað við støði í ognaravkastinum, og lýst sum samanseting av vinningsføri og kapitaltillaging. Hesi lyklatøl verða roknað: ognaravkast, ognarumferð, goymsluumferð, skuldaraumferð, ognaraumferð, rakstraravkast, bruttoavkast ella skiftisavkast og skiftislutfall, um tilfarið ger tað møguligt. Indekstøl verða roknað.

· Eginpeningsrentingin verður kannað við støði í eginpeningsavkastinum, og verður lýst sum saman​seting av rakstrarligari renting, samanseting av fígging (sí omanfyri) og skuldarrentu. Hesi lyklatøl verða roknað: Eginpeningsavkast, ognaravkast, skuldarrenta og skuldarpartur ella egin​penings​partur.

· Gjaldførið verður lýst við gjaldførisroknskapi. Hesi lyklatøl verða roknað: Gjaldførislutfall og arbeiðspeningslutfall.

· Lyklatølini verða nýtt sum grundarlag undir frágreiðing um nevndu evni.

· Arbeitt verður við at skilja, hvat lyklatølini standa fyri, og hví tey mugu takast við fyrivarni.

· Í einføldum dømum verður arbeitt við partabrævavirðum og -marknað. Hesi lyklatøl verða roknað: EPS (earnings per share), P-E (price-earnings) lutfall og P-I (prísur-innanvirði) lutfall.

· Kredittvirðismetingar. Í einføldum dømum verður kredittvirðið á virkinum kannað sum ein heildarmeting.

3.6.
Valfrítt evni
· Í samráð við næmingarnar velur lærarin eitt ella fleiri evni, sum tilsamans eru um 10% av læru​greinini, og sum skal verða í tráð við endamálini í lærugreinini. Valfría evnið er við í munnligu próvtøkuni, men ikki í tí skrivligu.

4. Lisnar verða til samans einar 500 síður, treytað av tilfarinum.

Próvtøka

5. Hildin verður ein munnlig og ein skrivlig próvtøka.

6.1 Munnliga próvtøkan fevnir um próvhoyring í lisnum tilfari. Tó kunnu stuttir tekstir – í mesta lagi 1-2 síður – ið ikki eru nýttir í undirvísingini, verða lagdir við próvtøkuspurninginum. Fyrireikingartíðin er umleið 30 minuttir og tá eru vegleiðing og tilfarsútflýggjan íroknað. 2 próvtakarar verða próvhoyrdir um tíman, íroknað próvdøming.

6.2 Næmingar, ið fara til próvtøku eftir vanligum treytum, geva upp umleið 400 síður av lisnum tilfari og skulu øll økini, sum nevnd eru í 3.1-3.6 vera umboðað.

6.3 Fyri sjálvlesandi og næmingar, ið fara til próvtøku eftir serligum treytum, er próvtøkupensum tað sama sum lesipensum.

6.4 Próvtøkuspurningurin kann vera býttur sundir í stigvíst torførari undirspurningar. Próvtøkuspurningarnir skulu fevna um alt tilfarið, ið verður givið upp.

6.5 Í fyrireikingartíðini kann próvtakarin nýta alt tilfar, sum hevur verið brúkt í undirvísingini, eins og egnar uppskriftir. Undir próvhoyringini má próvtakarin bert hava við sær tær uppskriftir, hann hevur gjørt í fyrireikingartíðini, umframt tilfar, ið er partur av sjálvari próvhoyringini. Undir próvhoyringini kann próvtakarin sum stuðul undir framløguni brúka uppskriftir, ið eru gjørdar í fyrireikingartíðini, men beinleiðis handrit til upplesturs telur ikki uppeftir í dømingini.

6.6 Í dømingini verður dentur lagdur á, hvussu próvtakarin leggur tilfarið fram, hvussu hann dugir at greina og tulka útflýggjaða tilfarið, og hvussu hann dugir at meta um tað. Við í dømingini telur eisini, hvussu hann megnar at seta útflýggjaða tilfarið í eitt størri høpi og samanbera tað við fyribrigdi úr gerandisdegnum eins og undirvísingini. Annars verður víst til endamálsorðingina fyri lærugreinina undir 1.

7. Givið verður 1 próvtal fyri munnligu próvtøkuna við støði í einari heildarmeting.

8.1 Skrivliga próvtøkan varir 5 tímar. Próvtakararnir fáa eitt ella fleiri stakdømi, sum skulu loysast, umframt møguliga smærri ískoytisuppgávur av ástøðiligum slagi.

8.2 Í dømingini verður dentur lagdur á, at próvtakarin dugir at nýta tey fakliga amboðini neyvt og rætt í viðgerðini av stakdømunum, eins og at próvtakarin dugir at lýsa, greina og meta um roknskaparligar tættir, ið eru til staðar í stakdømunum. Annars verður víst til endamálsorðingina fyri lærugreinina undir 1. Herumframt skulu svørini vera væl og greitt skipað.

8.3 Til próvtøkuna er tað loyvt próvtakaranum at hava allar hjálparmiðlar við, ið hava verið nýttir í undirvísingini.

9. Givið verður 1 próvtal fyri skrivligu próvtøkuna við støði í einari heildarmeting.

